ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2024 ԹՎԱԿԱՆԻ ՊԵՏԱԿԱՆ ԲՅՈՒՋԵԻ
ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ՓՈՓՈԽՈՒԹՅՈՒՆ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ԴԵԿՏԵՄԲԵՐԻ 28-Ի N 2323-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ»
ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
1. Իրավական ակտի ընդունման անհրաժեշտությունը (նպատակը)
«Հայաստանի Հանրապետության 2024 թվականի պետական բյուջեում վերաբաշխում և փոփոխություն, Հայաստանի Հանրապետության կառավարության 2023 թվականի դեկտեմբերի 28-ի N 2323-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի (այսուհետ՝ Նախագիծ) ընդունումը պայմանավորված է ՀՀ կառավարության 2024 թվականի հուլիսի 4-ի N 1043-Ն որոշման մեջ կատարվելիք փոփոխություններով:
2. Ընթացիկ իրավիճակը և իրավական ակտի ընդունման անհրաժեշտությունը․
ՀՀ Լոռու մարզպետի աշխատակազմի և Ալավերդի համայնքի ղեկավարի ներկայացրած տեղեկատվության համաձայն՝ աղետի գոտում վթարային՝ քանդման ենթակա (4-րդ կամ 5-րդ աստիճանի վնասվածության) բազմաբնակարան շենքի բնակարանների կամ անհատական բնակելի տների շահառուները չեն օգտվել ՀՀ կառավարության 2024 թվականի հուլիսի 4-ի N 1043-Ն որոշմամբ նախատեսվող ծրագրի՝ բնակարանի գնման վկայագրի տրամադրման բաղադրիչից, քանի որ այժմ գործող իրավակարգավորումներով նախատեսվող փոխհատուցում տրամադրելու դեպքում (1 քառակուսի մետրի համար 63400 ՀՀ դրամ) Ալավերդի համայնքում հնարավոր չի լինի գնել համարժեք բնակարան։
Ելնելով վերոգրյալից ՀՀ կառավարության 2024 թվականի հուլիսի 4-ի N 1043-Ն որոշման մեջ կատարվող փոփոխություններով առաջարկվում է որոշման հավելվածով հաստատված կարգի 5-րդ կետում կատարել փոփոխություն, որի արդյունքում ՀՀ Լոռու մարզում բազմաբնակարան շենքի բնակարանի կամ անհատական բնակելի տան կորստի դեպքում տրամադրվող փոխհատուցման չափը 63.400 ՀՀ դրամի փոխարեն կդիտարկվի 148.050 ՀՀ դրամը (ՀՀ Լոռու մարզկենտրոն Ալավերդի համայնքում 2024 թվականի հունիս ամսվա ընթացքում վաճառված բազմաբնակարան շենքերի բնակարանների պայմանագրային գների և վաճառահանված բնակարանների առաջարկվող գների վերլուծության արդյունքում ձևավորված՝ բազմաբնակարան շենքերի բնակարանների 1 քառակուսի մետրի ձևավորված շուկայական միջինացված գինը)։
Ընդհանուր առմամբ Լոռու մարզում ՀՀ կառավարության 2024 թվականի հուլիսի 4-ի N 1043-Ն որոշմամբ նախատեսվող բնակարանի գնման վկայագրի տրամադրման շահառու են հանդիսանում թվով 25 ընտանիքներ։
Վերոնշյալ փոփոխությունների ընդունման դեպքում անհրաժեշտություն է առաջանում լրացուցիչ շուրջ 150,000.0 հազ․ ՀՀ դրամի չափով ֆինանսական միջոցներ հատկացնել, որով էլ պայմանավորված շրջանառության մեջ է դրվել սույն նախագիծը։
Այսպիսով նախագծով առաջարկվում է՝ ՀՀ տարածքային կառավարման և ենթակառուցվածքների նախարարության «1212 Տարածքային զարգացում» ծրագրի «12032  ՀՀ Լոռու և Տավուշի մարզերում հեղեղումների պատճառով տուժած ընտանիքներին ֆինանսական աջակցություն» միջոցառման «Այլ նպաստներ բյուջեից» հոդվածին հատկացնել 150,000․0 հազ դրամ, 1072 «Պետական գույքի կառավարում» 31005 «Հանրային իշխանության մարմիններին տրանսպորտային միջոցներով ապահովվածության բարելավում» միջոցառումից, միաժամանակ հայտնում ենք, որ հետագայում գումարի վերականգնման անհրաժեշտություն չի առաջանա։
      3․Կարգավորման նպատակը և բնույթը
Նախագծի կարգավորման նպատակը քաղաքացիների կրած վնասների փոխհատուցման նպատակով համապատասխան ֆինանսական միջոցներ հատկացնելն է։
           4․Ակնկալվող արդյունքը.
Նախագծի ընդունման դեպքում նախատեսվում է ՀՀ կառավարության 2024 թվականի հուլիսի 4-ի N 1043-Ն որոշմամբ նախատեսվող բնակարանի գնման վկայագրի տրամադրման շահառու հանդիսացող թվով 25 ընտանիքներին տրամադրել փոխհատուցում, հաշվի առնելով այն հանգամանքը, որ վթարային՝ քանդման ենթակա (4-րդ կամ 5-րդ աստիճանի վնասվածության) բազմաբնակարան շենքի բնակարանների կամ անհատական բնակելի տների շահառուները չեն օգտվել ծրագրից, քանի որ այժմ գործող իրավակարգավորումներով նախատեսվող փոխհատուցում տրամադրելու դեպքում Ալավերդի համայնքում հնարավոր չի լինի գնել համարժեք բնակարան։
    5․ Նախագծի մշակման գործընթացում ներգրավված ինստիտուտները և անձինք
       Նախագիծը մշակվել է ՀՀ տարածքային կառավարման և ենթակառուցվածքների նախարարության կողմից։
      6․ Տեղեկատվություն Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին․
Սույն նախագծի ընդունումը Հայաստանի Հանրապետության այլ իրավական ակտերում փոփոխություններ և լրացումներ կատարելու անհրաժեշտություն չի առաջացնա:
      7․ Տեղեկատվություն իրավական ակտն ընդունելու դեպքում ՀՀ պետական բյուջեի եկամուտներում և ծախսերում սպասվելիք փոփոխությունների մասին
Նախագծի ընդունման դեպքում ՀՀ պետական բյուջեի եկամուտներում և ծախսերում փոփոխություններ չեն նախատեսվում։
   8․ Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թվականների ծրագիր, ոլորտային և/կամ այլ ռազմավարությունների հետ։
Չկա։

